
O ESTANQUE DOS
PARRULOS POBRES

Obxectivo xeral

A partir do tema presentado na novela, preten-

demos con estas actividades que os nenos

desenvolvan a súa capacidade de aceptación do

noso contorno, aínda que resulte molesto ou

doloroso. Reflexionarán sobre o tema da morte

dos seres queridos, así como a importancia do

apoio familiar en circunstancias difíciles.

Orientacións

Con gran delicadeza e sensibilidade, a obra presenta o problema da morte dun ser que-

rido e prepara o personaxe protagonista para a aceptación serena da perda do seu avó.

Posto que a obra non ten carácter relixioso, o relato é válido para calquera tipo de cren-

zas e permite axudar aos nenos que pasaron por este transo.

ACTIVIDADE 1
(Previas á lectura): A TRAVÉS DA MIÑA VENTÁ

Obxectivos

• Desenvolver a capacidade de observación.

• Fomentar o uso da memoria.

• Poñer en práctica a expresión plástica.

• Familiarizar os alumnos coa observación e co respecto polo traballo alleo no ámbi-

to dunha exposición.

Descrición 

A Noema gústalle mirar desde a súa ventá como se agocha o sol; desde alí tamén

observa algúns veciños e todo o que acontece ao seu redor. Quizais aos nosos alumnos

tamén lles guste mirar a través da ventá. Pero, ¿que ven?

A actividade consiste en que o mestre/a invite os seus alumnos a observar con atención

todo o que ven a través do balcón da súa casa ou dalgunha das ventás e a retelo na

memoria (edificios, veciños, animais, árbores...). O día que se decida, cada alumno/a

elaborará, na clase, un debuxo a partir da imaxe mental que conserva. Posteriormente

pódense colgar todos a modo de exposición.

Orientacións

O mestre/a debe incidir na cantidade de detalles que perdemos cando non facemos

unha observación atenta da realidade. Pódese facer un exercicio antes desa actividade,

consistente en retirar algún obxecto da aula sen que os nenos se decaten e pedirlles

despois que o describan por escrito. Deste xeito, tomarán consciencia da diferenza

entre observar con detalle e poder así reter esa información, e simplemente ver o

obxecto sen prestarlle a máis mínima atención. Pódese facer o mesmo coa descrición

dalgunha estancia do colexio afastada do seu campo visual nese momento.

ACTIVIDADE 2
(Previas á lectura): HISTORIAS DE AVÓS

Obxectivos

• Aprender a expoñer temas persoais en público.

• Fomentar o respecto polos demais.

• Recoñecer a importancia da figura dos avós na familia.

• Apreciar o valor da experiencia na vida.

Descrición 

O avó de Noema contáballe historias de medo; explicoulle que de mozo el era pirata.

Seguro que os nosos alumnos escoitaron historias de boca dos seus avós. Trátase de

que, por grupos, comenten contos, aventuras ou anécdotas contadas polos avós; poste-

riormente poden expoñerllo ao resto da clase.

Como alternativa ou complemento á actividade, pódeselles propoñer tamén aos alum-

nos que escriban unha redacción sobre os avós.

Despois da actividade, o mestre/a aproveitará para presentar o libro, comentando a

entrañable relación establecida entre Noema e o seu avó.

Orientacións

É importante que se cree un clima de respecto polas explicacións de cada alumno/a

sobre un dos seus avós ou avoas. Poden completar as súas exposicións ou redaccións

levando á clase algunha fotografía.

O mestre/a deberá ter coidado de se hai algún neno/a que perdeu algún avó ou avoa

recentemente ou o ten enfermo/a.

ACTIVIDADE 3
(Durante a lectura): OS XOGOS DE NOEMA

Obxectivos

• Identificarse coa protagonista da historia.

• Poñer en práctica a capacidade interpretativa.

• Desenvolver a comprensión lectora e a memoria.

Descrición 

A protagonista do libro, Noema, pásao en grande cos seus múltiples xogos, coma os

nosos alumnos. Quizais a eles lles encantaría divertirse xogando como Noema.

Trátase de que, por grupos de tres ou catro, representen mediante mímica algún dos

xogos de Noema (o mestre/a deixaralle escoller a cada grupo ao chou unha tarxeta co

nome dun xogo). Representarano e os demais deberán adiviñalo:

a) atrapar grilos e darlles de comer; despois liberalos

b) xogar ás cartas

c) xogar a ser peiteadora

d) xogar ás guerras de mazás

e) tirar pedras ao río

f) xogar a facerse o morto

g) descubrir as formas das nubes

Depois de rematar a actividade, comentaranse os xogos de Noema: se eles tamén xoga-

ron; como lles gusta pasar o seu tempo...

Orientacións

Antes de realizar a actividade, e para que esta resulte máis sorprendente, é importante

que o mestre/a non recorde os xogos que aparecen no libro.

Para realizar a mímica sendo fiel á historia, cada grupo pode reler a escena onde aparece

o xogo que debe representar.

ACTIVIDADE 4
(Depois da lectura): ¿COMO EXPRESAMOS E RECIBIMOS O CARIÑO FAMILIAR?

Obxectivos

Aprender a valorar as mostras de cariño entre os membros dunha familia, os amigos...

Fomentar a relación dos alumnos con todos os compañeiros.

Descrición 

Comentarase en gran grupo como, no relato, hai momentos nos que a nai de Noema se

comporta dunha maneira moi cariñosa co seu pai, posto que sabe que a este lle queda

pouco tempo de vida; Noema pensa que o que ocorre é que a súa nai necesita mecos

(páx. 99). Trátase de iniciar un diálogo acerca das expresións de tenrura e cariño que

damos e recibimos por parte das persoas que queremos.

Orientacións

O mestre/a pode incitar ao diálogo con preguntas como estas: ¿Gústanos recibir mos-

tras de cariño por parte das persoas que nos queren? ¿En que ocasións demostramos

ese cariño? ¿En que ocasións o recibimos? ¿Cústanos demostrarlles o cariño aos

demais? ¿Como o facemos? ¿Que demostracións de cariño recibimos (abrazos, bicos,

caricias, palabras amables…)? ¿De quen proveñen basicamente (pais, avós,

amigos/as…)? ¿Que ocorrería se non recibísemos cariño?…

